
Bismillahirrahmanirrahim
Assalamualaikum warahmatullahi wabarakatuh 
dan salam sejahtera.


Saya bersyukur ke hadrat Allah Subhanahu Wa Taala kerana dengan izin-Nya kita dapat bersama di Majlis Konvokesyen ke-35 Universiti Kebangsaan Malaysia. Bagi pihak seluruh warga UKM, saya mengucapkan setinggi tahniah kepada graduan yang akan menerima ijazah doktor falsafah, sarjana, sarjanamuda dan diploma pada majlis konvokesyen ini.

Saya juga merakamkan setinggi tahniah kepada Saudara Mohamed Ariff bin Mohamed Ali dan Saudari Tan Ai Po @ Nur A’thiroh Masyaa’il Tan yang menerima Anugerah Pelajaran DiRaja; Saudari Lee Jing yang menerima Anugerah Naib Canselor; Saudara Abdul Hadi bin Gonawan dan Saudara Law Zhe Kang yang menerima Anugerah Tun Abdul Razak; serta graduan yang  menerima hadiah kecemerlangan yang lain. 


Para hadirin sekalian,

Pada konvokesyen ini, UKM menganugerahkan 135 ijazah doktor falsafah, 166 ijazah sarjana kepakaran bidang perubatan, 1243 ijazah sarjana, 4,979 ijazah sarjanamuda dalam pelbagai disiplin, 164 diploma siswazah dan 141 diploma kepada graduannya. Sekali lagi, seperti tahun lalu, UKM mengeluarkan bilangan penerima doktor falsafah yang teramai di Malaysia. Pada Majlis Konvokesyen ini juga, UKM mengeluarkan 23 graduan perintis Ijazah Sarjana Muda Kesihatan Persekitaran dengan Kepujian dan 19 graduan perintis Ijazah Sarjanamuda Fisioterapi dengan Kepujian. Kedua-duanya merupakan program ulung di negara ini, dan bertujuan untuk memenuhi keperluan tenaga profesional  dalam perkhidmatan kesihatan. Sejak  penubuhannya  UKM telah melahirkan  117,075 graduan termasuk  lebih 4,000 doktor perubatan dan  1,999 doktor pakar dalam pelbagai bidang.

Para hadirin sekalian,

UKM lahir 37 tahun lalu atas perjuangan rakyat untuk menubuh sebuah universiti sebagai kemuncak kepada pelaksanaan dasar dan sistem pendidikan kebangsaan.  Kini, UKM bukan hanya menjadi sebuah institusi pengajian tinggi bagi rakyat Malaysia, malah mampu mengharungi arus globalisasi dan menjadi pilihan kepada pelajar dari luar negara, khususnya Asia dan Afrika. 


Para hadirin sekalian,

Dalam penyelidikan UKM berjaya membuktikan keunggulannya dalam beberapa bidang utama dan penting bagi negara. Ini termasuklah penyelidikan yang menghasilkan penemuan yang berpotensi dikomersialkan dan penyelidikan yang mampu meningkatkan kualiti hidup masyarakat setempat atau serantau. Penyelidikan tenaga suria umpamanya membawa harapan kepada penduduk luar bandar dan perkampungan  terpencil serta kajian tenaga hidrogen mungkin menjadi sumber penting bagi generasi masa depan. Para penyelidik UKM juga giat mengkaji cara pemeliharaan warisan semula jadi dan alam sekitar.  

Dari segi khidmat masyarakat dan perkhidmatan profesional saya berbangga dengan sumbangan ahli akademik dalam bidang masing-masing terutamanya dalam memberi perkhidmatan perubatan terbaik dan pembangunan negara melalui  khidmat rundingan. 

Hasil kesungguhan warga UKM meningkatkan  kualiti dalam setiap urusan dan fungsi utama Universiti, pencapaian UKM telah diakui pelbagai pihak di dalam dan luar negara. Beberapa universiti luar negara telah bekerjasama dalam penyelidikan dan penawaran program. UKM telah iktiraf dan menerima watikah sebagai Universiti Penyelidikan. Yang paling kemuncak adalah pemberian Anugerah Kualiti Perdana Menteri  2006 sebagai  bukti nyata tentang kecemerlangan UKM dalam semua urusan keilmuannya. 

Para graduan sekalian,

Saudara saudari telah menempuh 3-5 tahun alam kampus dan sekarang segala yang dipelajari dan dialami hendaklah diamalkan dengan baik dan beretika. UKM telah cuba memberi ilmu dan memupuk keperibadian yang murni. Sudah sampailah masanya  para graduan menyumbang kepada masyarakat, bangsa dan negara. Di samping itu pamerkanlah citra UKM dan sentiasalah menjaga nama baik UKM. Teruskanlah tradisi gemilang UKM. 

Saya berdoa para graduan akan berjaya dalam kerjaya masing-masing. 


Padi perak berdaun suasa,
Buahnya mengurai emas merah;
Sudah berbudi lagi berbahasa,
Itulah tanda bestari bertuah.
Ampuan Tuanku,

Sekianlah sahaja ucapan patik.

Patik dan seluruh warga UKM sekali lagi merafak sembah menjunjung kasih atas keberangkatan Duli Yang Maha Mulia Tuanku dan Duli Yang Maha Mulia Tunku Ampuan ke Majlis Konvokesyen UKM ke-35.

Wabillahitaufik wal hidayah wassalamualaikum warahmatullahi wabarakatuh.

